http://www.berria.info/testua_ikusi.php?saila=plaza&data=2006-12-05&orria=052&kont=003
2006-12-05



457 hitz

Tentsioa behar baino gorago 

Hipertentsioak ondorio kaltegarriak izan ditzake gorputzeko hainbat organotan 

EUSEBIO GONZALEZ 

Odolaren presioa 90 eta 140 baino gorago izan ohi duenek hipertentsioa dute. Edoezinek izan dezakeen osasun arazoa da hipertentsioa, eta ia ez du sintomarik azaltzen. Genetikari eta bizimoduari lotutako faktoreengatik gertatu ohi da. Genetika aldatzea ezinezkoa denez, bizimodua moldatzea da horri aurre egiteko modua: ez erre, sodio gutxiko dieta egin, kirola egin, herstura eragiten duten egoerak kontrolatzen jakin... Horrekin batera, oso lagungarria da lore esentzien esentzien terapia. Horretarako ere badu konponbidea Bachek asmatutako metodoak. 

Sintomak 

Hipertentsioa duten gaixo gehienek ez dute sintomarik izaten. Buruko min arina izan ohi da sintoma nagusia. Buruko mina handia bada, edo ondoren aipatuko ditudan sintometako bat edukiz gero, joan sendagilearengana. Gerta liteke hipertentsioa edo horri lotutako beste osasun arazoren bat izatea. Sintomak hauek dira: nekea, nahastea, bularreko mina, lauso ikustea, odola gernuan, burrunbak belarrian, gorabeherak bihotz taupadetan... 

Dena den, hipertentsioa dugun jakiteko modurik argiena odoleko presioa neurtzea da. Behin bakarrik neurtzea, halere, ez da nahikoa. Egun batzuetan egitea komeni da. Bi presio mota daude: sistolikoa (altua) edo diastotikoa (baxua). Presio sistolikoa 140tik gora badago, edo diastolikoa 90etik gora gaixoak hipertentsioa du. Hori jakinda, neurriak hartu beharko dira. Izan ere, hipertentsioak arazoak eragin ditzake bihotzean, giltzurrunetan, begietan eta burmuinean. Bihotzekoa, buruko odol isuria eta giltzurrunetako gutxiegitasuna dira izan daitezkeen osasun arazo larrienak. 

Tratamendua 

Hori guztia kontuan hartuta, garbi dago zein den tratamenduaren helburua: odolaren presioa jaistea, bestelako organoetan ondoriorik ez izateko. Bi izango dira tratamenduaren ardatzak: botikak eta bizimodua aldatzea. Azken hori uste baino garrantzitsuagoa da hipertentsioa jaisteko. Hipertentsioa eduki ez arren, ezinbestekoa da noizean behin tentsioa hartzea. Are gehiago senideren batek hipertentsioa badu. Izan ere, sintomarik ez izateak ez du esan nahi hipertentsioa ez dugunik. 

Kasu klinikoa 

47 urteko gizona. Oso kezkatua eta urduri dago. Antsietatea duela dio. 23 urte zituenetik hipertentsioa du. Bere garaian, bizimodua aldatzeko agindu zion sendagileak: sodio gutxiko elikadura, kirola egitea, erretzeari uztea... Hipertentsioaren sintomak agerikoak ez direnez, gizonak ez zien kasurik egin. Horrenbestez, betiko ohiturekin jarraitu zuen. Baina duela bi urte, gutxiegitasun kardiako arina atzeman zioten. Hori jakitean kezkatzen hasi zen. Izan ere, sintoma fisikoak agerikoak ziren: nekea, buruko nahiz bularreko mina, zorabioak eta burrunba belarrietan. 

Hori jakinda eguneroko bizimodua aldatzea erabaki du. Dituen kezkak eta urduritasunak uxatzeko, berriz, lore esentzien terapia aukeratu du. Helburua garbia da: odolaren tentsioa jaistea. Horretarako, lau loreren esentziak agindu zaizkio: olibondoarena, zerasiferarena, klematisena eta gaztainondo gozoarena. 

Olibondoak nekea kentzen du. Gizonak dituen zorabioetarako, berriz, primerakoa da zerasifera. Klematisek, berriz, odoleko presioa erregulatzen du. Bestalde, gaztainondo gozoak gutxiegitasun kardiakoaren ondorioz hondatutako ehunak leheneratzen laguntzen du. Horrekin batera, lasaitzeko teknikak irakatsiko zaizkio. Horrek odolaren presioa jaisten lagunduko dio. Denborarekin lasaiago egongo da, eta hipertentsioa desagertu egingo zaio. Hori hala izan arren, komeni da noizean behin tentsioa hartzea.

